
Коми Республикаса Оланподув Ёрдлöн

кывкöртöд

Гражданин Сергей Николаевич Кирилловлысь норасьöм 

видлавны öткажитöм йылысь

Сыктывкар                                                               2003 вося декабр 30 лун

Коми Республикаса Оланподув Ёрд, кöнi веськöдлысьнас вöлi П.Ф.Пунегов, ёрдысьяснас – Л.В.Батманова, Т.А.Кырнышева, С.Г.Толстов,

ёрд заседание вылын ёрдысь Л.В.Батмановалысь, кодi «Коми Республикаса Олаподув Ёрд йылысь» Коми Республикалöн Оланпасса 37 статья серти водзвыв видлалiс гражданин С.Н.Кирилловлысь норасьöмсö,  помкыв кывзöм бöрын 

пасйис:

1. Аслас норасьöмöн Коми Республикаса Оланподув Ёрдö С.Н.Кириллов пасйö, мый Коми Республикаын Сыктывкарса федеральнöй карса ёрдлöн 2002 во август 6 лунся ёрдысьлöн стража улын видзан кад нюжöдöм йылысь шуöм оланподувлы оз лöсяв.

 «Коми Республикаса Оланподув Ёрд йылысь» Коми Республикаса Оланпаслöн 36 статья серти Коми Республикаса Оланподув Ёрдлöн секретариатöн шыöдчысьлы вöлi шуöма, мый Коми Республикаса Оланподув Ёрдлы сетöм юалöмыс ведомство улö оз пыр. Но шыöдчысьыс тшöктö примитны Оланподув Ёрдöн решение, чайтö, мый торкисны сылысь оланподув правосö, торйöн кö, ёрдöн дорйöм вылö правосö, сы вöсна мый стража улын видзан кад нюжöдöм йылысь шуöмсö процессуальнöй действие дырйи вöлi помшуöма сытöг.

2. Россия Федерацияса Оланподулöн урчитöма, мый ёрд власьт олöмö пöртсьö конституционнöй, гражданскöй, административнöй да уголовнöй  судопроизводство отсöгöн; Россия Федерацияса ёрд система лöсьöдсьö Россия Федерацияса Олаподулöн да федеральнöй конституционнöй  оланпасöн (118 статья, 2 да 3 юкöнъяс).

Такöд йитöдын Россия Федерацияын артмöдöма Россия Федерацияса Оланподув Ёрд, Россия Федерацияса Медвылыс Ёрд да сы улö пырысь öтувъя юрисдикцияа ёрдъяслöн система, арбитражнöй ёрдъяс системаöн Россия Федерацияса Вылыс Арбитражнöй Ёрд да меставывса ёрдъяс, кытчö пырö Коми Республикаса Оланподув Ёрд. Быд индöм ёрдлöн ведомство улö пырöмыс да полномочиеясыс индыссьöны федеральнöй конституционнöй оланпас серти, федеральнöй оланпас серти либö Россия Федерацияса субъектлöн оланпас серти.

Коми Республикаса Оланподув Ёрдлысь полномочиеяссö индö Коми Республикаса Оланподувлöн 96 статья да «Коми Республикаса Оланподув Ёрд йылысь» Коми Республикаса Оланпас.

3. Коми Республикаса Оланподулöн лöсьöдöма, мый Коми Республикаса Оланподув Ёрд тöдмалö Коми Республикаса оланпасъяслысь, Коми Республикаса Государственнöй Сöветлöн, Коми Республикаса Юралысьлöн, Коми Республикаса Правительстволöн, меставывса асвеськöдлан органъяслöн нормативнöй правовöй актъяслысь Коми Республикаса Оланподувлы лöсялöмсö да гöгöрвоöдö Коми Республикаса Оланподув.

«Коми Республикаса Оланподув Ёрд йылысь» Коми Республикаса Оланпаслöн 3 статьяса коймöд юкöн индö, мый конституционнöй судопроизводство олöмö пöртiгöн Коми Республикаса Оланподув Ёрд кутчысьö фактическöй обстоятельствояс индöмысь да туялöмысь сэтшöм случайясын, кор тайö пырö мукöд ёрдлöн либö мукöд органлöн компетенцияö.

Шыöдчысьöн пуктöм юалöмъяс олöмö пöртсьöны уголовнöй судопроизводство пöрадокын öтувъя юрисдикцияа ёрдъясöн.

Висьталöм подув вылын, Коми Республикаса Оланподувлöн 96 статья серти, «Коми Республикаса Оланподув Ёрд йылысь» Коми Республикаса Оланпаслöн  3 статья (1, 3 юкöнъяс), 32, 33, 36 (2 юкöн), 37, 39 (1 юкöн, 1 пункт), 66 (2 юкöн) статьяяс серти Коми Республикаса Оланподув Ёрд

шуис:

1. Öткажитны видлавны гражданин С.Н.Кирилловлысь норасьöмсö.

2. Коми Республикаса Олаподув Ёрдлöн кывкöртöдыс тайö норасьöм кузя лоö медбöръяöн да оз обжалуйтсьы.

3. Тайö Кывкöртöдсö колö йöзöдны «Коми Республикаса государственнöй власьт органъяслöн индöд-тшöктöмъяс» изданиеын да «Республика» газетын.

Коми Республикаса Оланподув Ёрд

Вудж. Ануфриева, 3 171 пас


